
Судьялар тәртібінің  қағидалары мен ережелерінің этикалық кодексі 
Қазақстан Республикасының Конституциясы тәуелсіз және  әділ сот арқылы әрбір адамға олардың құқықтары мен бостандықтарының қорғалатындығына кепілдік береді. Мемлекет судьялардың тәуелсіздігі мен дербес құқықтылығын, жоғары деңгейде материалдық және әлеуметтік қамтамасыз етілуін, сот ісіне араласпаушылықты  қамтамасыз етеді. 

Әділ сот алдында тұрған жоғары және жауапты міндеттер судьялардың өз кәсіби қызметін халыққа адал қызмет ету, Конституция мен заңдарды мүлтіксіз орындау, адалдық, қиянатқа бармау, әділдік, халық арасындағы талассыз бедел, қызметте және тұрмыста адамгершілік пен мораль нормаларын, мінез-құлықтың этикалық ережелерін сақтау  негізінде жүргізуді көздейді.

Қазақстан Республикасының судьялары, судьяның кәсіби және моральдік бейнесіне қоғамның өсіп келе жатқан жоғары талаптарын ескере отырып, Қазақстан Республикасының Конституциясын, «Сот жүйесі және судьялар статусы  туралы» Заңды негізге ала отырып, «Адам құқықтарының жалпы декларациясын», «Азаматтық және саяси құқықтар туралы халықаралық пактті», «Судьялар мінез-құлқының Бангалор қағидаларын», сондай-ақ судьялар мінез-құлқының бірыңғай этикалық стандарттарын орнату қажеттілігін назарға ала отырып, биліктің сот сатысына қоғам сенімінің негізі ретінде судьялардың мінез-құлқының қағидалары және ережелерінің осы Этикалық  Кодексін қабылдайды.
I тарау.  Жалпы ережелер
1-Бап. Осы Кодекстің реттеу мәні,  судьялардың кәсіби қызметте, қоғамда және тұрмыста судьялардың мінез-құлқының қағидалары және ережелерінің  этикалық  Кодексі  (бұдан әрі – Кодекс) белгілеген бірыңғай стандарттарға негізделген қағидалар мен ережелерді сақтауға байланысты қарым-қатынастар болып табылады. 
2-бап. Кодексте бекітілген қағидалар мен ережелер Қазақстан Республикасының Конституциясына, «Сот жүйесі және судьялар статусы  туралы» Конституциялық Заңына, Қазақстан Республикасының заңдарына, жалпы мойындалған  халықаралық құқық нормаларына негізделген. 

3-бап. Кодекс белгілеген қағидалар мен ережелер  атқарып отырған лауазымына қарамастан, барлық судьялар үшін, сондай-ақ отставкадағы судьялар үшін міндетті болып табылады.

4-бап. Сот этикасына байланысты қандай да болмасын мәселелер осы Кодекспен реттелмеген жағдайда, судья адамгершілік пен моральдің жалпы қабылданған қағидаларын, судья этикасын сақтау және әділ сот саласындағы халықаралық стандарттарды басшылыққа алу керек.

5-бап. Судья судьялар қауымдастығының уәкілетті органына оның болашақ мінез-құлқы немесе әрекеті осы Кодекстың талаптарына сәйкес пе деп сұраныс жасауға құқылы. Мұндай судьяның сұранысы орындалуға міндетті.
6-бап. Судьяның мінез-құлық тәртібі мен этикалық қағидаларды бұзу фактісі тек  азаматтар мен ұйымдардың, мемлекеттік органдар мен сот төрағаларының сұрауы бойынша қабылданған судьялар  қауымдастығының уәкілетті органының шешімі негізінде ғана анықтала алады. Уәкілетті орган өз бастамасы бойынша  бұқаралық ақпарат құралдарында жарияланған судьяның этикалық ережелерді бұзғаны туралы хабарламаны өндіріске қабылдап, қарауға құқылы.

7-бап. Заң көздеген жағдайда, судьялар  қауымдастығының уәкілетті органы судьяның этикалық қағидалар мен мінез-құлық ережелерін дөрекі бұзғаны үшін судьяны тәртіптік жауапкершілікке тарту туралы мәселе қоюға құқылы. Судьяның этикалық қағидаларды және іс-әрекеттер ережелерін өрескел бұзу фактісі уәкілетті органмен нақты жағдайлар мен орын алған салдарларға байланысты анықталады.
8-бап. Кодексте пайдаланылатын ұғымдар:

Судья – жергілікті соттар мен Қазақстан Республикасы Жоғарғы Сот судьялары, жергілікті соттар мен Жоғарғы Сот төрағалары, жергілікті соттар мен Жоғарғы Соттың сот алқаларының төрағалары.
Сот  қауымдастығының уәкілетті органы – Судьялар одағының Орталық кеңесі, облыстық және оған теңестірілген Судьялар одағының кеңесі.
Судьялар  қауымдастығының уәкілетті органы – облыстық және оларға теңестірілген Судьялар одағының филиалдары жанындағы судья этикасы бойынша комиссиялар.

Судьяның жақын туыстары – жұбайы, балалары, соның ішінде асырап алған балалары, туған аға-інілері мен әпке-қарындастары, аталары, апалары, немерелері.

Судья жұбайы – судьямен заңды некеде тұратын тұлға.

Судья отбасының мүшесі - жұбайы, балалары, судьямен бірге тұратын кез келген жақын туысы. 
II тарау.  Судья мінез-құлқының этикалық қағидалары 
9-бап. Судьялар тәуелсіздігі және олардың тек заңға ғана бағынуы.

1. Судья, сотта істің заңды және әділ шешілуінің негізгі кепілі ретінде судьялар тәуелсіздігі қағидаларын қорғап, жүзеге асыру керек.

2. Судья өзінің кәсіби қызметін әділ сот арқылы атқарып, сот отырысында тексерілген дәлелдемелер және мәліметтерді ғана басшылыққа ала отырып, азаматтар мен ұйымдар, лауазымды тұлғалар, мемлекеттік органдар, бұқаралық ақпарат құралдары тарапынан болатын қысымдарға, қатерлерге, тікелей және жанама араласушылыққа қарсы тұру керек.

3. Судья қызметін бұқаралық талқылау, оның атына кім болса да сын пікірлер айту, қаралып отырған іс бойынша сот актісінің заңдылығы мен негізділігіне әсер етпеу керек.

4. Шығарылатын шешімге әсер ету мақсатында сот қызметіне заңсыз араласу, тікелей немесе жанама қысым көрсету фактілері туралы судья жоғары сатыдағы сот төрағасына, судьялар қауымдастығы органдарына немесе прокуратура органдарына хабарлау керек. 
5. Ұйымдастыру өкілеттіліктері бар сот жүйесінің лауазымды тұлғалары, судьяның заңдылықты бұзғандығы туралы, соттың күшіне енген сот актісі анықтаған жағдайда ғана,  бұқаралық талдай алады. Мұндай талқылау оқыту, сот тәжірбиесін талдау мақсатында орын алу мүмкін. 
10-бап. Сот және заң алдындағы теңдік қағидасы.
1. Судья әділ сотты атқару бойынша өз міндеттерін орындау барысында сот пен заң алдында барлығының теңдік қағидасын қамтамасыз ету керек, жынысына, нәсіліне, ұлтына, мүліктік және әлеуметтік жағдайына, діни сеніміне, қоғамдық бірлестіктерге жататындығына қарамастан, іске қатысушылардың барлығына бірдей қарау керек.

2. Судья өзінің кәсіби міндеттерін қандай да болмасын тарапқа артықшылық көрсетпей, жасырын немесе ашық түрде пікір білдірмей, кемсітушілік көрсетпей, тараптардың өз процессуалдық міндеттерін орындау үшін қажетті жағдай жасап, сот отырысында тараптарды татуластыруға тырысып, сот ісінде шиеленіс жағдайларына жол бермей, тараптардың өз процессуалдық құқықтарын жосықсыз пайдалану фактілерінің, соның ішінде сот үрдісін созу бойынша әрекеттердің бетін қайтарып атқару керек.

11-бап. Адалдық пен қиянат жасамайтындық қағидасы.
1. Судьяның сот өндірісі ережелері мен сот отырысы барысында және одан тыс жерде судья тәртібін сақтау, сот органдарының адалдығы және сатылмайтындығына қоғам сенімін қалыптастырып, оған қолдау көрсету керек. 

2. Істі қарау барысында әділ сот өкілдерін, іске қатысушыларды пара беру  талпынысы белгілі болған жағдайда, судья ол туралы сот төрағасына және құқық қорғау органдарына хабарлау керек.

3. Судья іске қатысушы тұлғалардан, не олардың тікелей немесе жанама іс бітуіне мүдделік білдіретін туысқандары мен жақындарынан, құнына қарамастан, сыйлықтар алмау керек.

4. Судьяның өз қызметтік ресми әрекетіне байланысты, сот төрелігін атқарудан басқа, Қазақстан Республикасының заңнамасы белгілеген құннан артық сыйлықтар алуға құқығы жоқ.
5. Судья дер кезінде салықтар мен бюджетке төленетін басқа төлемдерді, коммуналдық және өзге шығындарды дер кезінде төлеп, себепсіз төлемдерді кешіктіруге, жеке өзінің қарыз міндеттемелерін, соның ішінде несие шарттары бойынша міндеттемелерін орындамауға жол бермеу керек, ол кірістер мен шығыстар туралы дер кезінде декларация беріп, олардағы сәйкес мәліметтерді дұрыс көрсету керек.

12-бап. Тұлға абыройы мен қадір-қасиетін құрметтеу қағидасы.

1. Судья әділ сотты атқару барысында іске қатысатын тұлғалардың, куәлердің, сарапшылардың, аудармашылардың, мамандардың,абыройы мен қадір-қасиетіне нұқсан келтірмеуге, жәбірлеуге, кемсітуге жол бермеуге міндетті. Сондай-ақ судья аталған тұлғалардан сот билігінің өкілдеріне осындай көз-қарас талап ету қажет.
2. Судья,  оған өзінің қызметтік әрекетіне байланысты белгілі болған тұлғаның жеке өміріне қатысты мәліметтерді,  отбасылық және коммерциялық құпияларды, тұлғааралық және басқа қарым-қатынастарды көпшілік алдында ашпау керек.   
III тарау. Судьяның кәсіби міндеттерін атқару барысындағы тәртібінің этикалық ережелері.

13-бап. Судья сот отырысының жоғары мәдениетін қамтамасыз ету керек, сотқа шақырылған тұлғалар әділ сотқа үлкен құрмет көрсету үшін, процестерді қатаң түрде судья мантиясін киіп, мемлекеттік рәміздер – Қазақстан Республикасының елтаңбасы мен туы бар  бөлмелерде өткізу керек.
14-бап. Сот отырысында төрағалық етіп отырған судья материалдық және процессуалдық құқық, сондай-ақ сот практикасы  бойынша терең кәсіби білімін көрсетіп, өзінің құзіретсіздігі немесе іс материалдарын білмегені салдарынан сот отырысын басқа мерзімге ауыстыруға   жол бермеу керек.

15-бап. Судья қызметте өте тәртіпті болуға міндетті, сот отырысын нақты белгіленген уақытта өткізіп, істі қарау кестесін сақтап, кеңсе қызметкерлерінен іске қатысатын тұлғаларды, куәлерді, сарапшыларды, аудармашыларды шақыру бойынша міндеттерін дұрыс орындауын талап етіп, сот аппараты қызметкерлерінің берекесіздігі, былығы, немқұрайлылығы, тәртіпсіздігі себебінен сот жүйесінің беделін түсіруге жол бермеу керек.

16-бап. Судья сот актілерін, жоғары  кәсіби деңгейде рәсімдеу керек, өйткені өкімдер мен шешімдер Қазақстан Республикасы атынан шығарылады. Судья сот актілері мәтіндерінің бұлтартпайтындай, логикалы, жақсы уәжді болуы үшін, орынсыз көлемдіктен сақтап, сауатты, ықшам тілмен  жасақтауға міндетті. Дұрыс рәсімделген сот актілері азаматтар мен ұйымдардың сотқа құрметпен қарауына негіз болады.

17-бап. Судьяның кәсіби қызметі саясатпен үйлеспейді. Судья өзінің саяси көзқарасы мен пікірлерін көпшілік алдында білдіруге, партияларға немесе саяси мақсаттағы қоғамдық бірлестіктерге мүше болуға, оларға сот дауының мәні болуы мүмкін мәселелер бойынша құқықтық көмек көрсетуге құқылы емес.
18-бап. Судья, биліктің сот саласының өкілі ретінде, діни көзқараспен айналыспау керек, яғни діни ұйымдардың басшылық органдарына, әртүрлі діни шаралар, рәсімдер өткізу бойынша комиссиялар құрамына кірмеу керек, діни делегациялар мүшесі болмау керек, діни конференциялар, съездер  жұмысына қатыспау керек. Сот отырысын өткізу барысында судья өзінің діни нанымдары мен көзқарасын көрсетпеу керек. Ол діни білімді насихаттаумен айналыспау керек, сот дауының мәні болуы мүмкін мәселелер бойынша діни бірлестік мүшелеріне құқықтық кеңес бермеу керек.

19-бап. Судья, оның статусына жүктелген шектеулерді сақтай отырып, пікірін еркін білдіру құқығын жүзеге асыруға құқылы. Бұл ретте ол, сот беделі мен әділ сот адалдығына күмән тудыруы мүмкін барлық жағдайда, ұстамды болу керек.

20-бап. Судья, егер бұқаралық мәлімдеме жасау,  әділ сот мүдделеріне нұқсан келтіруі мүмкін болса, ол одан аулақ болу керек. Судья сот актілерін түсіндіруді соттардың пресс-қызметіне беруге тырысу керек, өзінің немесе басқа судьялар төрағалығымен шығарылған, бірақ әлі күшіне енбеген сот актілерін жария түрде бағалауға жол бермеу қажет.
21-бап. Кәсіби қызметін атқару барысында судьяның мемлекет заңдары мен құқықтық саясатына күмән келтіруге құқы жоқ. Ондай пайымдарды ол ғылыми-практикалық конференцияларда, дөңгелек үстелдерде, семинарлар мен басқа оқу сипатындағы шараларда баяндауға құқылы.

22-бап. Судьяның кәсіпкерлік қызметпен айналысуға құқығы жоқ. Лауазымға бірінші рет тағайындалған судьялар, бизнес нысандарын заңды негізде сыйлыққа немесе мұраға алған судьялар оларды сенімгерлік басқару үшін басқа тұлғаларға тапсыруға міндетті.  Судьялар коммерциялық ұйымдардың басшылық органдары құрамында болмау керек. Судья акция, бағалы қағаздар иесі бола алады, өзіне тиесілі мүлікке, оған қоса жылжымайтын мүлікке иелік ете алады, соның ішінде, судья статусын пайдалану фактілері болмаған жағдайда, өзінің жеке меншігіндегі тұратын үй, пәтерді жалға беруге құқылы. Судьялар Қазақстан Республикасының заңнамасы рұқсат еткен жағдайларда ғана өзге қызметпен айналысуға және сыйақы алуға құқылы. 

IV тарау. Судьяның отбасы мен тұрмыстағы мінез-құлқының этикалық ережелері.
23-бап. Некеде тұратын судья өз отбасының беделін сақтап, балаларын дұрыс тәрбиелеуге, еңбекке жарамсыз ата-анасы мен отбасының басқа мүшелеріне көмек көрсетуге барлық күшін салу керек.  Өзінің отбасылық статусының өзгеруі, неке бұзу және оның себептері туралы сот төрағасына немесе судьялар қауымдастығының органына хабарлауға міндетті.   
24-бап. Судьялыққа үміткер конкурсқа берілетін құжаттарда отбасы мүшелері және жақын туыстарының сотталғандығы туралы мәліметтерді көрсету керек.  Отбасы мүшелері, жақын туыстары қылмыс жасаған фактісі туралы судья дереу сот төрағасына немесе судьялар қауымдастығының органына хабарлауға міндетті. Отбасы мүшелерінің немесе жақын туысқандарының қасақана қылмыс жасау фактісі өздігінен судьяның тарапынан этикалық қағидаларды және іс-әрекеттер ережелерін бұзу болып табылмайды, егер судьяға байланысты оның кәмелетке толмаған балаларын тиісті түрде тәрбиелемеу туралы немесе оның отбасы мүшелерінің, жақын туысқандардың қылмыстық әрекеттерін жасырғаны және сондай әрекеттерге қолдаушылықты көрсеткені туралы мәліметтер болмаса.
25-бап. Судья әділ сотты атқаруға байланысты әрекеттеріне өз отбасының мүшелерінің, жақын туыстары мен басқа тұлғалардың ықпал етуіне жол бермеу керек.

26-бап. Судья отбасы мүшелерінің, жақын туыстары немесе басқалардың қызметте және тұрмыста жеке мүдделеріне жету үшін, сондай-ақ олардың қандай да болмасын материалдық игіліктер алуы үшін судьялық лауазым беделін пайдаланбау керек. Судьялық лауазымдарға үміткерлер өзінің отбасы мүшелері, жақын туысқандары судья болып қызмет атқарып жүрген аумаққа конкурсқа қатысудан бас тарту қажет. Егер объективтік себептермен бір аумақта бір отбасының мүшелері, немесе жақын туыстары судьялық қызметін атқарып жүрген болса, олардың біреуі басқа аумаққа сот жұмысына ауыстыруға өтініш беруге, немесе отставқаға кету туралы мәселені көтеруге міндетті. 
27-бап. Судья оның беделіне зиян келтіруі мүмкін мәмілелер жасаудан аулақ болып, жеке таныстар мен байланыстарда ұқыпты болу керек.
28-бап. Судья, егер оның жұбайы, отбасы мүшесі, жақын туыстары тікелей немесе жанама түрде істің бітуіне мүдделі болса, және сұраныс пен тілек түрінде қысым көрсететін болса, істі қараудан бас тарту керек.
29-бап. Судьяның соттан тыс тәртібі, оның процесстің басқа  қатысушыларымен өзара қарым-қатынасы әділ сот объективтілігі мен адалдығына деген қоғам сеніміне қолдау көрсетуге ықпал ету керек. Судья прокурорлармен, қорғаушылармен, тараптармен оның өкілдерімен, мүдделі тұлғалармен әділ сотты атқаруға байланысты мәселелерді талқылау бойынша процессуалсыз байланыс фактілерін болдырмау керек.
30-бап. Судья саламатты өмір салтын сақтау керек. Адамгершілікке жат қылық көрсету, спирттік ішімдікке салыну, құмар ойындармен әуестену Фемида қызметшілері статусымен үйлеспейді.
31-бап. Судья, егер көпшілік орындарға (ресторан, түнгі клуб, құмар ойын казиносы, бар және т.б.) бару оның имиджіне зиян келтіретін болса,  одан аулақ болу керек. 
V тарау. Қорытынды ережелер.
32-бап. Осы Кодекстің ережелері мен нормалары Кодекс қабылданғаннан бастап қолданысқа енеді және Қазақстан Республикасы Судьялар одағының Съезімен өзгертіліп немесе күшін жояды. 
33-бап. 2009 жылғы 18 қарашадағы Қазақстан Республикасы Судьялар одағының V-ші Съезінде қабылданған Судья этикасы кодексінің күші жойылсын деп тану.

